
Beyin Şişlərinin Müalicəsində Yeni Üsul:
Qızıl Nanohissəciklər

İnsan beyni milyardlarla sinir hüceyrəsinin qüsursuz uyğunluq içində çalışdığı, düşünmə,

öyrənmə, xatırlama və qərarvermə kimi həyati qabiliyyətlərin həyata keçirilməsini təmin edən son

dərəcə mürəkkəb bir orqandır. Bu unikal quruluş Allahın üstün yaratma sənətinin və sonsuz

elminin təcəllilərindən biridir. Lakin zaman-zaman bu həssas sistem ciddi xəstəliklərlə üzləşə bilir.

Bunların başında müalicəsi ən çətin xərçəng növlərindən biri hesab edilən qlioblastoma və ona

bənzər aqressiv beyin şişləri gəlir.

 

Günümüzdə alimlər və tibb tədqiqatçıları bu çətin xəstəliklərə qarşı daha təsirli müalicə üsulları

hazırlamaq üçün genişmiqyaslı tədqiqatlar aparırlar. Son illərdə diqqət çəkən tədqiqatlardan biri

mikroskopik ölçüdəki qızıl nanohissəciklərdən istifadə edilərək hazırlanmış innovativ müalicə

yanaşmasıdır. Bu tədqiqat yalnız tibb sahəsindəki irəliləyişlərin mühüm nümunələrindən birini

ortaya qoymaqla kifayətlənmir, eyni zamanda Allahın yaratma sənətindəki qüsursuz nizamı, insan

bədənindəki qeyri-adi sistemi və bu sistemin fəaliyyətindəki hikmətləri daha dərindən dərk

etməyimizə də vəsilə olur.



Elmin əldə etdiyi hər yeni kəşf, əslində, yaradılışın nə qədər incə detallarla nizamlandığını açıq

şəkildə göstərir və insanı Allahın sonsuz elmi və qüdrəti haqqında daha dərindən düşünməyə

sövq edir.

 

Beyindəki baryeri keçən qızıl nanohissəciklər
Alimlərin üzərində işlədiyi bu innovativ üsulda nanoölçülü qızıl hissəciklərdən istifadə olunur. Son

dərəcə kiçik ölçülərə malik olan bu nanohissəciklər bədənin müəyyən nahiyələrinə dəqiq şəkildə

yönləndirilə bilir. Tədqiqatçılar qızıl nanohissəcikləri burun yolu ilə tətbiq edərək birbaşa beyinə

çatdırmağı hədəfləyirlər. Beləliklə, ənənəvi müalicə üsullarında qarşıya çıxan bəzi mühüm

maneələrin aradan qaldırılması nəzərdə tutulur.

 

Beyni qoruyan ən mühüm strukturlardan biri qan-beyin baryeri adlandırılan xüsusi müdafiə

sistemidir. Bu baryer zərərli maddələrin beyin toxumasına çatmasının qarşısını alaraq həyati

mühafizə funksiyasını yerinə yetirir. Lakin eyni zamanda bir çox dərmanların da hədəf nahiyəyə

çatmasını çətinləşdirir. Qızıl nanohissəciklər texnologiyası isə bu məqamda diqqətçəkən bir həll

yolu təqdim edir. Burun selikli qişasından keçə bilən bu mikroskopik hissəciklər qan-beyin

baryerini dolayı yolla keçərək şiş olan nahiyəyə çata bilir və müalicənin effektivliyini artırmaq

potensialına malikdir.

 

Bu irəliləyiş haqqında düşündükdə insan bədənindəki üstün quruluşun və incə tarazlığın

əhəmiyyəti daha aydın görünür. Bir tərəfdən beyni fasiləsiz qoruyan son dərəcə seçici və təsirli

müdafiə mexanizmi mövcuddur, digər tərəfdən isə alimlər bu sistemə zərər vermədən onu

keçməyə imkan verən üsullar hazırlaya bilirlər. İnsan zəkasının ortaya qoyduğu hər bir elmi

nailiyyət, əslində, Allahın yaratdığı qüsursuz sistemləri daha yaxşı anlamağımızın nəticəsidir.

 

Eyni zamanda insanlara bu kəşfləri etmək, tədqiqat aparmaq və yeni müalicə üsullarını işləyib

hazırlamaq qabiliyyətini verən də Allahdır. İnsan yalnız yaradılmış olanı araşdıraraq, mövcud

qanunları kəşf edərək, Allahın ona bəxş etdiyi zəka, elm və ilham sayəsində yeni həll yolları tapa

bilər. Yoxdan var edən, hər şeyi ən incə xırdalığınadək nizamlayan və yaradan isə yalnız Uca

Allahdır.

 



Nanohissəciklər xərçəng hüceyrələrinin gizlənməsinin qarşısını alır
Tədqiqatda istifadə olunan qızıl nanohissəciklər təkcə şiş nahiyəsinə çatmaqla kifayətlənmir,

müalicə prosesində müxtəlif funksiyalar da yerinə yetirir. Bu nanohissəciklərin mühüm

xüsusiyyətlərindən biri xərçəng hüceyrələrinin immun sistemindən gizlənmək qabiliyyətini azalda

bilməsidir. Normal şəraitdə bəzi xərçəng hüceyrələri bədənin müdafiə mexanizmlərindən

yayınaraq immun sistemindən gizlənə və nəzarətsiz şəkildə çoxala bilirlər. Lakin qızıl

nanohissəciklər şiş nahiyəsinə çatdıqda, immun sisteminin bu hüceyrələri daha asan tanımasına

kömək edən stimullaşdırıcı təsir göstərə bilirlər. Beləliklə, bədənin təbii müdafiə sistemi xərçəng

hüceyrələrini yad və zərərli element kimi qəbul edərək onlara qarşı daha effektiv mübarizə apara

bilir.

Bu tədqiqatın diqqət çəkdiyi digər mühüm məqam isə immun sisteminin qeyri-adi mürəkkəbliyi və

incə quruluşudur. Milyardlarla hüceyrədən ibarət olan bu müdafiə şəbəkəsi bədəni daim nəzarətdə

saxlayır. Zərərli mikroorqanizmləri, anormal hüceyrələri və müxtəlif təhlükələri müəyyən edərək

lazımi müdaxiləni həyata keçirir. Hər gün fasiləsiz çalışan bu sistem insan həyatının davam etməsi

üçün həyati əhəmiyyət daşıyır.

 



İmmun sisteminin bu qüsursuz təşkilatlanması üzərində düşündükdə, insan orqanizmindəki

yaradılış möcüzəsi daha aydın görünür. Hər bir hüceyrənin öz vəzifəsini qüsursuz yerinə

yetirməsi, doğru zamanda hərəkətə keçməsi və digər hüceyrələrlə ahəngdar şəkildə əlaqə

qurması üstün bir elmin, sonsuz bir hikmətin və qüsursuz bir nizamın varlığını göstərir. Alimlər bu

sistemlərin iş prinsiplərini kəşf etdikcə, Allahın yaratmasındakı incə məqamlar və mükəmməl

tarazlıq daha yaxşı dərk olunur. Hər yeni elmi kəşf insan orqanizminin necə qeyri-adi bir nizamla

yaradıldığını bir daha aydın şəkildə nümayiş etdirir.

 

Nəticə
Tədqiqat hələ ilkin mərhələdə olsa da, əldə olunan ilk nəticələr olduqca ümidverici görünür.

Mütəxəssislər qızıl nanohissəciklərə əsaslanan bu texnologiyanın gələcəkdə beyin şişlərinin

müalicəsində mühüm yeniliklərə yol aça biləcəyini qeyd edirlər. Bu üsulun cərrahi müdaxilə tələb

etmədən və bədən toxumalarına birbaşa zərər vermədən tətbiq oluna bilməsi mühüm üstünlükdür.

Bu üsulun cərrahi müdaxiləyə ehtiyac olmadan və ya ağır müalicə proseslərinə dəstək olaraq

istifadə edilə bilməsi xəstələrin həyat keyfiyyətinin yüksəldilməsinə töhfə verə bilər.

 

Bu irəliləyiş elmi tədqiqatların bəşəriyyətə təqdim etdiyi faydaları bir daha nümayiş etdirir. Ancaq

burada xatırlanmalı olan mühüm bir həqiqət var: Elm öz-özlüyündə yaradıcı bir güc deyil. Allahın

yaratdığı sistemləri araşdıran, anlamağa çalışan və onların fəaliyyət mexanizmlərini kəşf edən bir

vasitədir. İnsanlar xəstəliklərin müalicəsini tapmağa çalışarkən, əslində, yaradılışda mövcud olan

çoxsaylı hikmət və incəliklərin yalnız kiçik bir hissəsini dərk edə bilirlər.

 

Hər yeni elmi kəşf Allahın sonsuz elmini, üstün yaratma sənətini və kainatdakı qüsursuz nizamını

daha aydın şəkildə üzə çıxarır. İnsan orqanizminin fəaliyyətindən hüceyrələrin mürəkkəb

quruluşuna, immun sisteminin həssas tarazlığından beynin qeyri-adi təşkilatlanmasına qədər hər

bir incəlik Allahın sonsuz qüdrətini və hikmətini əyani şəkildə nümayiş etdirir. Bu səbəbdən elmi

irəliləyişlər yalnız texnoloji inkişaf deyil, eyni zamanda yaradılışın mükəmməlliyini daha yaxşı dərk

etməyə vəsilə olan mühüm imkanlardır.

Budur Rəbbiniz olan Allah! Ondan başqa heç bir ilah yoxdur. O, hər şeyi yaradandır. Buna görə də

Ona ibadət edin! O, hər şeyə vəkildir (qoruyandır). 

(Ənam surəsi, 102).

